
Valdres, Valdres! min eigen dal, 
kor du ligg hjarta mitt nære, 
Soli raud over Synfjell renn, 
signar di framtid, du kjære! 
Skin, alle blomar!  
Me ventar på sumar 
i Valdres. 
 

Valdres vene, eg kjem til deg, 
bøyer meg inn mot ditt hjarte 
Kviskrar til deg på heimkjært mål; 
Dans alle solstråler bjarte, 
inn over skogen  
og viljen og hugen 
i Valdres. 
 

Grindafjellet og Bitihorn, 
vaktar mot Jotunheims-vinden. 
Stig mi sjel oppå Hugakoll, 
ser ut frå sol-ljose tinden: 
Åsane lange, 
 dei tek mjukt i fanget 
mitt Valdres. 
 

Vang og Slidre, eig fjell og foss, 
Aurdal har skogane vide, 
Valdres-lynnet eig fjellfrisk brus 
blanda med skogsusen stride. 
Gøymer djupt inne  
det ljuve og linne 
i Valdres. 
 

 

 

 

 

Venast toner di sjel mot oss 
i fela og langeleiks-læte. 
I bånemælet som sullar sælt: 
«I Valdres det gødt er å gjæte» 
Tonen skal leva  
og solbån deg gjeva 
du Valdres. 
 

Begna strøymer frå Filefjell, 
veks så i straumane stride, 
Ber vår lengsel mot ukjend strand 
langt uti verdi den vide. 
Lengselsdraumen til utferd  
bar straumen 
frå Valdres. 
 

Heimatt, heimatt! Syng Valdres no. 
Lenge eg låg her og venta. 
Myr og bakkar og urudd mark 
vonar på guten og jenta. 
Heim skal de vinna  
og lukketråd tvinna 
i Valdres. 
 


